
	శా.	
నామీఁద దయ యుంచుమయ్య యనుచున్ మౌనంబుతో

రాధికా

భామారత్నము చెక్కు కేలనిడి గోపాలుం గనుంగొంచు వీ

ణామాధుర్యకలస్వనంబు దొలుకం దా నేడ్చెఁ గన్నీటనున్

గోముంజన్నులు గొప్పఁదోఁగి కడకన్ లో నెక్కుచున్ స్రుక్కుచున్.

	క.	
కాంతాళంబున రాధా, కాంతామణి రోదనంబు గావింప రమా

కాంతుఁడు గుణవంతుఁడు నర, కాంతకుఁ డపు డలుకఁ దీర్తునని వడి లేవన్.

	క.	
ముకుచెవు లదరఁగ గోపము, ముఖమున కొకవింత దోఁప మ్రొక్కుచు రాధా

ముకురాస్య రాకు రాకని, మకరాంకునితండ్రి కనియె మఱిమఱి కినుకన్.

	క.	
ఎనిమిదిరసములఁ గాంతల, నెనమండ్రను బెండ్లియాడి యిఁక నొకకొదువై

పెనుపొందుహాస్యరసమున, నను మచ్చిక సేయ వచ్చినాఁడవె కృష్ణా.



	 44







	క.	
నాతోడిది నీ కేటికి; నాతో డిఁక బలుక రాకు; నాతోడిసఖుల్

నీతికి జాతికి వెలిగా, జూతురు నీతోడి చెలిమిఁ జేసిన నన్నున్.

	క.	
కడనుండి యాడవలసిన, యడియాసలమాటలెల్ల నాడుము నాపై

నిడవలసిన నేరం బిడు, గడిదేరితి నాఁటిరాధ గాదిఁక మెలఁగన్.

	వ.	
అని సవతులపయిం బొడము పెరుసునం బెరుఁగుకినుకచేత నొకటిసేయం జేతఁ

గాని వితంబున లేనికలంకలు మనంబునం దొలఁక తొందరపడి యెందునుం

ద్రోవగానని కొందలపాటున వెనుకముందఱతోఁచక యన్నియుం జేసి తటస్థుని

విధంబున నున్న సన్నిధానప్రియభావి వియోగానలకందర్పహేతిఘాతంబుల

నిలువునం గృశించి కలితకంకణనయన యగుచు నప్పటప్పటికిఁ దలఁ ద్రిప్పుచుఁ

దప్పక తనుఁజూచు నప్పడంతిఁ గటాక్షించి యించుక విచారించి యిది యేమనియుం

వలంపక తెగించియున్నది యెందు నపనమ్మికలం బడువారిమనంబు లొడంబడికలం

గాని తీర వని వినయాదరసంభాషణంబుల షోడశసహస్రరాజకన్యకామనోహరుం

డిట్లనియె.

	చ.	
పడతిరొ చూఁడు నీకుఁ గలపాటివిచారము మాకు లేదె; నీ

యడుగుల వ్రాలి కొంతప్రియమైనఁ దుద న్వివరింతు నన్నచో

దొడిబడ నానఁ బెట్టితివి ద్రోహము చేసినవాఁడ గాను నా

చిడిముడియెల్ల విన్నపము చేసెదఁ దాలిమి నూఁకొనన్వలెన్.

	మ.	
మును బాల్యంబున నీవు ప్రోవనితఱిన్ మోదంబుతో నున్నచో

నను నానావిధగండముల్ బొదువుచున్నన్ నీకటాక్షంబుచే

		 ఈ పేజీలో చివరి మార్పు 4 ఫిబ్రవరి 2022న 20:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

